
Balioak, gazteon arazoak eta soluzioak 

Maite Ugartemendia - Mattin Elorza SEGI-ko kideak 

Hondarribian izandako gertaerek, gertaeren zergatiek, gertaeren testuinguruan osaturiko boom mediatikoak, eta eman diren ondorio juridikoek zer hausnartua eman behar ligukete guztioi. Gaiak dituen zailtasun eta arriskuak kontuan izanik, afera hau ezin dela gertaera bakan gisa ulertu uste dugu. Pertsona modu honetako jarrera erasokorrak hartzera zerk bultzatzen duen aztertzeak, jendarte ereduan indarrean dauden balioak zein diren aztertzera garamatza halabeharrez. 

Sistema kapitalistak bere bizi iraupenerako beharrezkoak zaizkion balioak sortu eta garatzen ditu, eta balio horien ezartzea jaiotzen garenetik hasten den prozesua da. Jendartean ezarritako arau sozialek erakutsiko digute gazte-gaztetik nolakoak izan behar dugun, nolako gorputza eduki behar dugun, zer ikasi behar dugun, zein telesaio ikusi behar dugun, nolako harreman ereduak garatu behar ditugun, nola komunikatu behar garen, guraso eta seme alaben arteko erlazio motak nolakoak izango diren, zein den emakumearen rola eta zein gizonezkoarena, zer den zuzena eta zer ez.Neurri gabe kontsumitzen duen gaztea, komunikazioa mugikorretatik garatzen duena, lehiakorra, indibidualista, alienatua, bere kezkak barnean gorde eta futbolaz soilik hitz egiten duena, drogak edo auto berria zorion iturri bakar dituena, menpekoa. Hori da XXI. menderako diseinatua duten gazte eredua, eta eredu horren eraikuntzarako ezarri dituzten bitartekoek inoiz baino modu bortitzagoen eragiten digute. Hezkuntza, komunikabideak eta familia dira, besteak beste, eragin faktoreak. Pertsonak pertsona (forma anitzetan) esplotatzen duen munduan eroso sentiarazi nahi gaituzte. Klase sozial ezberdinak logikoak direla erakutsi digute, pertsona batzuk besteak baino gehiago direla, batzuk besteen menpe daudela, batzuk besteek esandakoa egin behar dutela. Txikitatik barneratzen ditugun ideiak dira, eta ideia horien arabera jokatzen hasten gara, jokaera horiek bizitzako garai bakoitzean modu ezberdinetan agertzen zaizkigularik. Zenbat gazte dabiltza psikologotan? Zein da euskal herriko gazte depresiboen kopurua? Zenbat gaztek dituzte estres arazoak? Zenbat gazte ez daude gustura bere gorputzarekin? Zein da anorexia eta bulimia inoiz baino gehiago egoteko arrazoia? Zenbat gazte daude alkoholarekin, kanutoekin edo marrekin engantxatuak? Zenbat gazte hiltzen da auto istripuetan? Zenbat eraso sexual ematen da gazteen artean? Zenbat gaztek egiten du bere buruaz beste?Galdera gehiegi, arazo gehiegi, oraindik oinarrietatik aztertu gabe. Gure aldetik argi dugu, arazoak, gertaerak ezin direla modu isolatu batean ikusi. Benetako azterketak errotik kuestionatu behar ditu gaur egungo sistema, gaur egungo pertsona eredua eta gaur egungo balioak, edo bestela egin daitekeen edozein azterketa hankamotz abiatuko da. Arazoa egiturazkoa da, eta irtenbideak ere hor aurkitu behar ditugu inon aurkitzekotan. 

Hondarribiko haur eta gazteak. Gertaeretara hurbilduz, beste batzuek aurrez mahai gainean jarritako elementua ere aipatzekoa dela uste dugu. Kasu honetan, gertaeren lekuak ere zer pentsatua ematen digu. Alardearen afera dela eta , etengabeko jipoien, irainen eta eskubide zapalketen lekuko izan dira azken urteetan herri honetako kaleak, eta ezinbestean baita bertako haur eta gazteak ere. Ezberdin pentsatzeagatik, beraien eskubideak aldarrikatzeagatik hainbat jenderi eraso egin eta baztertua izan da; batzuek herritik alde egin dute, beste batzuek bere dendako ateak itxi dituzte, lagunik gabe gelditu eta senideek agurra ere ukatu dioten kasuak aurki ditzakegu tartean. Horrelako egoerak gertatzen diren herri batek bere belaunaldi berriei uzten dien herentziak ezin du ona izan inolaz ere. Umeak ikusten duena egiten duela esaten da. Herri horretan, aurrez eta ondoren batek baino gehiagok bizitako infernua ezagutu zuen gazte horrek, barne minak bere burua botatzerainoko bidea ireki ziolarik. 

Ondorioak. Tragedia albiste bilakatu zen berehala. Eta horrela etorri ziren egunkarietako lehen orriak, albistegietako tituluak eta hainbat «adituren» aho beteak. Bulling izena modan jarri zitzaigun, bakoitzak bere epaia idatzi zuen, denek zekiten zer gertatu zen, eta zergatik. Komunikabideek jokaturiko paperak baldintzatu ditu gerora emandako gertaerak beste behin. Epaiketa eta errekurtsoen ondoren etorri zaigu azkenean zigorra zein den, nortzuk eta non beteko duten. 

Bai zigorrak eta bai zigorra bete behar duten lekuak sortzen diguten egonezinak gure iritzia mahai gainean jartzera behartzen gaituzte, gazte horien inplikazioa gertaera haietan norainokoa izan zen jakin ez arren.Zigorrari dagokionez, argi dugu jendartearen miseriak ordaintzera behartuak direla gazte horiek. Beraiek egin omen dutena beraiei eginda arazoa konponduko delakoan bagaude, beste arazo bat sortu besterik ez dugu egingo. Bergizarteratzeko bide eraginkor gisa saldu nahi digute gazte kartzela, baina mahai gainean dugun arazo baten aurrean, arazoa konpondu baino arazoa handitu egiten du neurri honek gure iritzian. Gazte horiek ez dute bozkatzeko eskubiderik, ez dute hainbat erabakitan parte hartzeko eskubiderik, baina hori bai, kartzelara joateko nahiko helduak dira itxura denez. Jendartearen miseriaz hitz egiten dugu, bai, jendarte eredu honek sortzen dituen problematika etengabeak jendarte eredu berberak ezarritako zigor eta kartzelekin konpondu nahi dituztelako batzuk. Suari egur gehiago botaz, sua itzali nahi izatea alegia. Zigorra bete beharreko lekua hizpide izan genuen bere garaian behin baino gehiagotan, baina ez legoke soberan berriz ere gogoratzea Eusko Jaurlaritzak sustatu eta eraikitako gazteentzako «zentro» hori zer den. Arau zorrotzak, bideo kamerak, harresiak, zaintzaile armatuak, zigorrak bata bestearen atzetik, segurtasun neurri izugarriak. Eta hori gutxi balitz bezala, bakartze ziegak. Nor ausartzen da horri ikastetxe deitzen? Aurpegi galanta batzuena... Hori kartzela bat da, bere osotasunean. Gazte «problematikoak» jendartetik eta beren ingurunetik banatu eta diziplina gogorra eta zigorra eguneroko ogi dituen kartzela. Jendarte honen miseriak bakartze ziegetan konpontzeko eraikitako kartzela.Bergizarteratzea, ongizatea, justizia, hezkuntza, tolerantzia, errespetua eta askatasuna ahotik kendu ezinik dabiltzanek lezio ederra eman digute beste behin ere. «Ume gaiztoak» kartzelara, han ikasiko dute zer dagoen ongi eta zer ez! Bada garaia gazteez hainbeste hitz egiteari utzi eta gazteekin hitz egiten hasteko. Bada garaia gazteok gure egoeraren jabe izan ez gaitezen jasaten dugun informazio eza apurtzeko. Gazteria ezagutu gabe, beren bulegoetatik gazteoi buruzko milaka orrialde idazten dituzten gorbatadun horiek lanbidea alda dezaten. Gazteriari buruzko isiltasun interesatua apurtzeko garaia da, bide emanez gazteon arazoen inguruko benetako eztabaidari, iturburuak aztertuko dituena azaleko azterketak albo batera utzita.Gazte askeak izan nahi dugu, herri, mundu aske batean. Eta ezinbestean honetarako eraldaketaren bidean urratsak egitera behartuak gaude. Depresioetara, menpekotasunera, pobreziara, inkomunikaziora, kontsumo basatira, biolentziara, lan istripuetara, anorexiara, auto istripuetara, indibidualismora, esplotaziora eta suizidiora kondenatu nahi gaituen sistema hau erro-errotik apurtu eta aldatu behar dugu. Ezarritako bizimoduari askatasun eremuak irabaziz, gure bizitzako esparru guztietan den zapalkuntzari gero eta leku gutxiago utziaz, gazteon eraldaketarako gaitasunak argia ezagutzen jarrai dezan. Jendarte honek hil egiten gaituelako, bizi borrokan aske. 

